
ТАҚРИЗ
ба автореферати Асозода Ҳотам Раҷаб «Мир Саййид Алии 

Ҳамадонӣ ва хусусиятҳои жанрию мавзуии осори бадеии ӯ» барои дарёфти 
дараҷаи илмии доктори илми филология аз рӯи ихтисоси 10.01.01 - 
Адабиёти тоҷик; равобити адабӣ пешниҳод гардидааст.

Истиқлоли Тоҷикистон, ки як ҷузъи усулияш истиқлоли фикрию 
маънавии мардуми тоҷик мебошад, дар зарфи сӣ соли сипаришуда 
омӯзишу таҳқиқ ва табъу нашри мероси ғании адабиёти гузашта, аз 
ҷумлаи дастовардҳои муҳим ва назарраси он ба ҳисоб меравад.

Дар ин муддати замонӣ вобаста ба ҷамъоварии мероси Мир 
Саййид Алии Ҳамадонӣ (1314-1386) ва табъу нашри он, хусусан 
пажӯҳишҳои ҷиддӣ як силсила корҳои муайяне анҷом пазируфтанд, ки 
муҳимтарини онҳо ба қалами М.Осимӣ ва М. Султонзода тааллуқ 
доранд.

Рисолаи доктории Асозода Ҳотам Раҷаб «Мир Саййид Алии 
Ҳамадонӣ ва хусусиятҳои жанрию мавзуии осори бадеии ӯ» низ аз 
корҳои илмии ҷиддӣ ба ҳисоб рафта, дар ин саф қарор дорад. Бино ба 
гуфтаи диссертант: «Муҳаққиқони ҳамадоншинос дар замони Истиқлол 
асосан дар ду самт фаъолият кардаанд: а) баргардон ва чопи осори Алии 
Ҳамадонӣ ба хатти кириллӣ; б) таҳқиқи рӯзгору осори ӯ”. Бавижа, 
фаъолияти Асозода Ҳотам дар ҳар ду самт идома ёфта, мавсуф дар 
заминаи рӯзгору осор ва ҷаҳонбиниву афкори Мир Саййид Алии 
Ҳамадонӣ чаҳор монография таълиф карда, афзун ба ин якчанд асари 
адибро ба хатти кириллӣ таҳия ва нашр намудааст. Ин ба он гувоҳ аст, 
ки диссертант аз мавзуе мавриди таҳқиқ қарор додааст, огоҳии комил 
дорад.

Бояд гуфт, масъалаи таҳқиқи вижагиҳои жанрию мавзуии осори 
бадеии Мир Саййид Алии Ҳамадонӣ, ки нисбатан камтар омӯхта шуда, 
ҳадафи асосии таълифи он аз ҷониби диссертант мебошад.

Чунонки дар қисмати сохтор ва ҳаҷми диссертатсия, ки дар 
автореферат зикр шудааст, рисола аз муқаддима, чаҳор боб, понздаҳ 
фасл, хулоса ва рӯихати адабиёт иборат аст.

Дар муқаддимаи диссертатсия муаллиф талош кардааст, ки дар 
бораи масъалаҳое чун мубрамии мавзуи таҳқиқ, дараҷаи таҳқиқи мавзуъ, 
робитаи таҳқиқ бо барномаҳо ва мавзуъҳои илмӣ ва дар бахши тавсифи 
умумии таҳқиқ мақсад, вазифаҳо, объекту предмет, асосҳои назарӣ, 
метологӣ, сарчашмаҳо ва навовариҳои илмии таҳқиқ нуктаҳои асосии ба 
ҳимоя пешниҳодшаванда, аҳаммияти назарӣ ва амалии таҳқиқ, 
мутобиқати мавзуи диссертатсия ва ғ. равшанӣ андозад.



Дар боби якуми диссертатсия «Заминаҳои фикрӣ, ақидатӣ ва 
ҷаҳонбинии Мир Саййид Алии Ҳамадонӣ» диссертант талош кардааст, 
дар масъалаҳои муҳити маънавӣ, фарогирии улуми замона, зиёрату 
риёзат, муфосиратҳо ва дидор бо намояндагони ҷараёни сӯфия баҳс 
ороста, афкору ҷаҳонбинии ин файласуф ва адиби машҳурро ба риштаи 
таҳқиқ кашад.

Боби дуюми диссертатия ба масъалаи «Шинохти илмии шахсияти 
адабии Мир Саййид Алии Ҳамадонӣ ва таҳқиқу нашри осори ӯ» тахсис 
ёфта, ба муаллиф муяссар шудааст, ки дар асоси асарҳои худи ӯ, аз 
қабили «Захирату-л-мулук», «Кашфу-л-ҳақоиқ», «Шарҳи Фусусу-л- 
ҳикам», «Вуҷудия», «Қуддусия», «Муродоти «Девон»-и Ҳофиз» шахсияти 
Мир Саййид Алии Ҳамадониро ҳам дар мазҳаби сӯфия ва ҳам дар фазои 
илмию адабии форсии тоҷикӣ муқаррар ва мушаххас намояд.

Дар боби севуми рисола муаллиф асосан ба хусусиятҳои жанрии 
бадеиии Мир Саййид Алии Ҳамадонӣ, ки боби меҳварии диссертатсия 
мебошад, бештар тамаркуз карда ва дар боби чорум масъалаҳои масоили 
сохтор, таркиб, мухтассоти ҳунарии осори бадеӣ ва табақабандии 
жанрии осори манзуми шоирро мавриди пажӯҳиш қарор додааст.

Автореферати диссертатсия бо забони илмӣ таълиф гардида, 
баррасию таҳлил ва натиҷагириҳояш дар таҳқиқи мавзуъ иртиботи 
ногусастанӣ доранд. Муҳаққиқ 35 мақола, аз ҷумла 20 мақола дар 
маҷаллаҳои илмии тақризшавандаи КОА-и назди Президенти Ҷумҳурии 
Тоҷикистон мунташир кардааст, ки муҳтавои диссертасияро бозгӯ 
менамоянд.

Баррасии автореферати диссертатсия нишон медиҳад, ки он кори 
анҷомёфтаи илмӣ буда, дар шинохти рӯзгору афкори Мир Саййид Алии 
Ҳамадонӣ барои муҳаққиқон ёрии амалӣ мерасонад. Сохтор ва муҳтавои 
автореферати диссертатсия ба талаботи диссертатсияҳои докторӣ 
ҷавобгӯ буда, он мундариҷаи таҳқиқоти илмиро ифода менамояд.

Дар баробари дастовардҳо дар автореферат баъзе норасоиҳо ба 
назар расид, ки баёни онҳоро зарур меҳисобем:

1. Дар матни автореферат баъзан матлаби муаллиф норӯшан 
аст. Намуна: «Доираи афкору равишҳои маърифатии Алии Ҳамадонӣ 
хеле фарох буда, дар қолабу осори илмию адабӣ матраҳ гардидаанд, ки 
ҳар кадом ба таври алоҳида шоистаи омӯзишу таҳқиқанд» (с.З).

2. Хатоҳои имлоӣ, услубӣ ва китобатӣ низ дар баъзе аз саҳафоти 
фишурда роҳ ёфтаанд, ки ислоҳи онҳо ба ҳусни кор меафзояд.

Ин нақсҳо ба муҳтавои умумии диссертатсия халал ворид 
намекунанд ва ислоҳпазир мебошанд.



Умуман, пажӯҳиши мазкур, ки барои дифоъ пешниҳод шудааст, 
навгониҳо, бартариҳо ва дастовардҳои хуби илмӣ дорад.

Автореферати диссертатсия, гузоришҳои илмӣ ва мақолаҳои ба 
чоп расонидаи Асозода Ҳотам Раҷаб муҳтавои асосии диссертатсияро 
инъикос намуда, аз лаёқати баланди илмии довталаби дараҷаи илмӣ 
шаҳодат медиҳад. Мавзуи интихобнамудаи диссертант ба доираи мавзуъ 
ва масъалаҳои таҳқиқи шиносномаи ихтисоси илмии 10.01.01. -
Адабиёти тоҷик комилан мутобиқат мекунад.

Диссертатсияи Асозода Ҳотам Раҷаб «Мир Саййид Алии 
Ҳамадонӣ ва хусусиятҳои жанрию мавзуии осори бадеии ӯ» ба талаботи 
бандҳои 31-35-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷиикстон аз 30-уми июни соли 2021, таҳти 
рақами 267 тасдиқ шудааст, ҷавобгӯ буда, муаллифи он сазовори 
дарёфти дараҷаи илмии доктори илми филология аз рӯи ихтисоси 
10.01.01. - Адабиёти тоҷик; равобити адабӣ мебошад.

